Pol ka minin ganin eme
bile Korin ai ka main
ibal taminin tongwa

1 1Na Pol miliga, Korin ai God ka main ibal taminin na ka minin
ganin bile ibalin kobi tere, te God ibalin kobe Akaya gariba bilin
bilin milungwa, para bile teiwe. Kirisito Yesu nusi erungwa ongwa yal,
Aposel, na milama dire, God iru pirala di pire na paale suna ere ingure,
na miliwe. Ka main ibal enan ta, Timoti, yalini na bole para milebilwe.
2 Abe God, te Singaba Yesu Kirisito mile ere wai ere i terere, te i denin
miriin wai painama dire, kalin sui ere i ibal kobe tenama di piriwe.

Pol maki ye God tongwa

3Ena Singaba Yesu Kirisito yalini Nen God milungwa paamia, maki
ye tere deminin si yalini terabino. Terabinga iwe, yalini na ibal kobe
Abe mile piranin pai na tongwa milere, te aa ki di na tere aa te wai
ere na tongwa, God main para muru iru ere na ibal kobe na tomue.
4Taalime main main u maribe pi na ibal kobe tongwa, God aa ki di na
ibal kobe tomue. God aa ki di na tongwa mere, ibal kobe taalime main
main u maribe nangwa, aa ki di ibalin kobi iru ere terabinga, kuunin
painamue. 5Kirisito giil binanbile pirungwa mere, na ibal kobe giil iru
pire ibinga, ena Kirisito aa te wai ere na tere maa kora kule aa ki di na
tongwa paamue. 6 Na ibal kobe gain giil pirabinga, ena God i ibal kobe
aa ki di i tere aa pili di i tenangure, sigare kule u wai nana dire, gain giil
pirabinwe. God aa ki di na tenangwa, i na taran tamama. I para aa ki di i
tenamia, ena na giil pirebinga mere, i ibal kobe para giil iru piranga, pire
unin sire niminin milana dire, yobilaan pai i tenamue. 71 ibal kobe pi tegi
ye i tobinga, kuunin paimue. Giil pirebinga mere, i ibal kobe u na si dawle
giil iru para pire inwe. Inba God aa ki di na tongwa mere, ama iru aa ki
di i tenangwa pire, na ibal kobe i pi tegi ye i tobinga kuunin paimue.

8Ena na enan kobe, Esia gariba gul milebinga kaun kura taalime obin
dongwa u maribe pi na tongwa, i ibal kobe kwi nomanin si pirana dire,

di maribe ere i teiwe. Kura taalime kan dibinga i na aw si warebinga,
obin wen domia, ena na kwi milabinga, paikima di pire milebinwe.

9Iru milebinga, ena na ibal kobe gulabinga paama dire, nomanin si pire
milebinwe. Milebinba kal iru u maribe ongwa main iwe. Inan yobilanan
bilungwa na kuunin paima di pirekire, gulungwa kobe aa te alungwa yal,
God taran aa ki di na tenangwa kuunin paima di pirabina dire, main iray
u maribe omue. 10Kura taalime u maribe ongwa, na gulabinga paangwa,
yalini aa ki di na terere, te kwi iru aa ki di na te i nangwa namue. Yalini
eme kwi aa ki di na tenama di pire, yalini pi tegi yobinwe. 111 ibal

kobe na kaanan pire ana di God tenanga, yalini aa ki di na ibal kobe na
tenamue. Tenangwa kal wai ere na ibal kobe na tenangwa, ibal binanbile
kanere wai pirere, deminin sire maki ye God tenamue.

Pol mile, na ka gogo dikire kawen kirara diwa, dungwa

12Ena na ibal kobe mile pai erebinga, miinin maabinga main iwe. Na
ibal kobe gariba gul mile pai erebinga, te kalkan ama para ere i ibal kobe
tobinga, na di gawa di i tere, te giran niriin ka ta di i tekebinwe. Iru ere
i tobinga, na inan nomanin wai paima di pire erebinwe. Erebingire te
ibal nomanin paangwa mere pire ta erekebinba, God kal wai ere aa te
wai ere na tongwa pire erebinwe. 13Ka minin ganin bile i tega, i kere
pire pol sinana dire, ka iru tawle bile i teiwe. Teya, ena i main kirara
pire pol sinana di piriwe. 14Piriiba malia main kole tawle pirinwe.
Pirinba Singaba Yesu ere ime unangwa kaun main kirara pire pol si
milere, te kaun iray i ibal kobe mile pai eringa, na kane wai pire miinin
maarabinga mere, i ibal kobe na mile pai eriga kane wai pire miinin
maanana di pirebinwe.

15Ena i ibal kobe iru mile pai erana di pire pi tegi yobingire, i ginin
sutan na kane wai pire miriin painana dire, goma i guman kanabina
di pirebinwe. 16 Na iru piriga paangwa, ere Masedonia gariba gul nala
di nalga, i ibal kobe kol baan ginin ta kanere, te Masedonia gariba gul
kane pisere kwi ere ainan nala di uralga, i ibal kobe kol baan ginin ta
ama kwi kanala di piriwe. Yudia gariba gul nala diga, i kol baan aa ki
di na tenama di pire i kwi kanala di piriwe. 17Na kwi i kanala di pire na
nomanin su su sima di pirino? Na kal ta erala di piriga, ibal inin gain
nomanin paangwa mere pire, “Na uralwa,” diiba i, “Ta wekeralwa,” dima
di pirino? Ka iru ta dikiwe. 18 God milungwa maabinin mina na aan kere
yere ka iru di i tega, “Na ka di i tega, ka gogo ta dikire kawen kirara
diwa.” 19Diga main iwe, God Wan Yesu Kirisito ka main paangwa Sailas
te Timoti te na para ka main i kere di maribe ere i ibal kobe tobingire,
yalini ka gogo ta dikimue. Ta dikimba yalini ka taran wen dire, God
giran pire wiina ere tongwa yal, milemue. 20God aan kere ye tere, “Kal
iru eralwa,” dungwa ibal kobe Yesu Kirisito erungwa main kanemia, ena

ibalin kobi God ka dungwa, kawen kirara dima di piremue. Piremia ena
Yesu Kirisito ere na tongwa kanere, “Kirara kawen di na tomua,” dire
deminin si God tobinwe. 21God yobilaan pai i ibal kobe tere na yal kobe
para na tere eremia, ena na ibal kobe para Kirisito bole pena gale u taran
pire, mile pai erebinga, paima di pirebinwe. Na ibal kobe ka main konagi
erama dire, yalini na paale suna ere imue. 22God yalini inin kule yongwa
milebinga, ibal iru kanama dire, ibal gi bian ere yongwa mere, yalini

iru na ibal kobe bian ere yomue. God kalkan na tenangwa, kawen kirara
dungwa na pirama dire, yalini inin Iban na nomanin suna mile pai ere na
tomue.

Pol kaya Korin ai u bawa dikungwa main di maribe erungwa

23Ena na nomanin suna si piriga God kanemia, ena malia ka di i
teralga kawen dim mo, dikim mo, yalini kanamue. Kawen dirala i
piro. Na i ibal kobe kan ta tekerala dire, na i milinga ain, Korin, ole u
bawa dikibinwe. 24Ka main pire dinga, “Ta eringa paimua, te ta eringa
paikimua,” dire ka iru ta di i tekebinwe. Ta di tekebinga iwe. I ka main
pire gi dinga, pi nima ongure, niminin mile ale milinwe. I ibal kobe wai
pire miriin painama dire, na i bole kalkan ere konagi ere milebilwe.
2 1Tru ere milebilga na ka iru nomanin si piriga paangwa, na i milinga
gul uralba, na uralga i miriin giil sinamia, ena na ta wekerala di
piriwe. 2Iru piriga main iwe. I kule si waringa na i kan tere giil pire i
teralga, ibena denan miranan awra di na tename? Na giil pire i tega, i
ibal kobe awra di na tenanga, wai ta paikinamue. 3Ka minin ganin ta
goma bile i tega piringa main iwe. Na uralga, na miriin pire milama
dire, i ibal kobe iru ere na tenana di pirekiwe. Na wai pire miranan
painama dire, i ibal kobe iru ere na tenanga ibal milingiwe. Na miranan
painangwa pirigire pare, ena i ibal kobe para miriin painama di piriwe.
4Na ka minin ganin goma bile i tega, na denan miranan suna ku ku
maarere, te i ibal kobe kay mi i tere bile i teiwe. I ibal kobe miriin giil
sinama dire, ka minin ganin bile ta i tekiiba, na denan miranan kawen
kirara i tega, i kane pirana dire, bile i teiwe.

Yal ta kal piril sungwa erungure pirin wei simua, di tongwa

5Ena ibal miriin giil sinama dire, yal ta kal piril sungwa ere tongwa yal
iray, kal iru ere na tekemia, i ibal kobe para ere i tongwa paamue. Paamba
na ka iru diga, i yobilaan bile ka iru ta di i tekiwe. 6Yal ta kan diga i, i ibal
kobe milinga suna ibal binanbile mun kal waa yalini tere gain giil pire
yalini tenga, i para ere tenwe. 7Goma giil pire yalini tenba, malia yalini
ka wai di tere bole pena gale to. Tere te yobilaan bile to. Yalini miriin giil
bilkaw sungure, ka main kol piserekinama dire, pena gale tere yobilaan
bile to. 8Na kaman di i terala piro. I denin miriin kawen kirara yalini

tenga, yalini kanama dire, aa te wai ere tere ka wai di to. 9Na goma kile
kaman ka bile i tega, i pire wiina erin mo, erekin mo, na i sua i kanala
dire, bile i teiwe. 10Yal ta taalime ere i tenangwa, “Ka kol ta paikimia, wei
simua,” di tere ka wai di yalini tenanga, ena na para yal i ka wai di yalini
teralwe. Na mile, “Ka kol ta paikimia, wei simua,” dire di yal ta teralga,
na Kirisito guman mina mile i ibal kobe milinga pire ka iru di teiwe. 11Iru
di tega main iwe, Satan kela kule dire bawle ibal terala dungwa, yalini na
ibal kobe te yal iray yaa ime ta sekenama dire, “Wei simua,” di teiwe.

Pol Toroas ai mile nomanin suna ku ku maangwa

12Ena na Kirisito guun kan kere di maribe ere ibal terala dire, Toroas
ogu ai u bawa diga kaun na ka main konagi erama dire, God Singaba
kol wai ta bala di na tomue. 13Dimba na ka main enan kobe, Taitas waa
duure ta kanekiga, na nomanin suna ku ku maamia, ena Toroas ibal, “I
milo, na ere nalwa,” di tere ere Masedonia gariba gul ere wiwe.

Ibal kobe Kirisito bole pena gale milangwa
pire gi dungwa pi nima nangwa

14Ena na ibal kobe Kirisito bole pena gale milebinga, ka main pire gi dire
niminin milabina dire, God kol wai na morin morin awli omue. Na ibal
kobe na awli ongwa main i pire, maki ye deminin si God tobinwe. Kalkan
ta minanin wai sungwa u kole kole ongure, ibal minanin pirungwa mere,
ibal kobe Kirisito ka main pirama dire, God ka main konagi ere na tongure
erebingire piremue. 15Na ibal kobe mile Kirisito ka main konagi erebinga
God kanere, minanin wai sungwa pirungwa mere, na ibal kobe mile ka
main konagi erebinga, kane wai piremue. Ka main dibinga, ibal kobe pire
sigare kule u wai om mo, ibal taw kobe pire paikima di pire, u enderin
gaul ai om mo, God konagi paimia, ka main konagi erebinga wai piremue.
16 God ibal aa ki di tongure, sigare kule u wai pi milangwa kobe, minanin
wai sungwa pirungwa mere, ka main dibinga pire mile painangwal
painamba, enderin gaul ai pi milangwa kobe, de daalin sungwa minanin
pirungwa mere, ka main dibinga pirekire gule wei sinamue. Iru paimia,
ena ibena konagi iray erangwa wai painame? God konagi iray ere na
tongwa, ena erabinga wai painamue. 17Ibal taw kobe God ka main konagi
erungwa, konagi bil ta paikima di pire erungwa mere, na yal kobe konagi
iru ta erekibinba, God konagi iray ere na toma di pire, Kirisito bole pena
gale mile God guman mina kirara di gawa di ibal tobinwe.

Ibal kobe God guman kane ire u taran pi
milungwa, God nil konagi ibal milungwa

1Ena na ka iru diga iwe, na inan kaanan aa te yebe ere miinin
maanama di pirino? Mo, “Na konagi eriga wai paimua,” dire ka

main ibal baan ta ka minin ganin bile na tongure, ire i milinga gul uralga
paamo? Mo, “Na konagi eriga i wai paimua,” dire ka minin ganin bile
na tengire, ire pire ibal ta kanama dire, nalga paamo? Yal taw kobe iru
erimba, na eralga wai ta paikinamue. 2“Na ka main konagi erebinga i
wai paimua,” dire ka minin ganin bilangwa mere, i ibal kobi milinwe.
Milinga na yal kobe nomanin wai pire i tobingire, ibal kobe i mile pai
eringa kanangwa, kere piramue. 3Ka minin ganin bilungwa ka baan
diga i, na i ibal kobe ka main kere di i tobingire, i pire gi dinga ibal
kobe i kanere, “Pol ka main konagi erungwa paimua,” dungure Kirisito
ka minin ganin bile na tongwa mere ere na tomue. Ka iray kobile mina
ta bilekungwi, God milungwal milungwa yalini inin Iban ure, ibal den
miriin suna pai milere, nomanin suna ali bilemue.

4Ena Kirisito bole pena gale na tongwa pire, na yal kobe pi tegi
ye God tobinwe. 5Na yal kobe inin yobilaan bilebinga, konagi iray
erabinga, kuunin ta paikinamba, God yobilaan pai na tongure, konagi
iru erebinwe. 6Ibal kobe God guman kane ire u taran pi milama dire,
ka main i konagi erabina dire, yalini yobilaan pai na tomue. Te ka main
iwe, kile kaman ka minin ganin ta bilekungwi, God Iban main paangwa
mere, ka dire bile paalemue. Kile kaman ka minin ganin bilemia, ena ibal
gulangwa kol i maribe erimba, God Iban ibal si kwi ye tongure, sigare
kule kwi milemue.

7Ena Mose kile kaman ka kobile mina woole bile ibal tongwa kaun,
God naabile aw dungwa, kaun iray u maribe omue. U maribe ongure
pare, aw dungwa i u mege omba, Mose guman mina aw bil dimia, ena
Isirel ibal kobe kobe kanangwa, i ere gule ta kanekimue. Mose kile
kaman ka bilemia, ibal gulangwa kol i maribe eremue. Erungure ka i u
bawa dungwa kaun, naabile aw dungwa bole umia, 8ena God Iban ere
wai ere ibal tongwa i, naabile aw dungwa bil wen bole ungwa paamue.
9Te ka kol ere ibal kobe tere pirin pai ibalin kobi tenama dire, Mose kile
kaman ka u maribe ongwa, naabile aw dungwa bole para umue. Umia
ena ibal kobe kabin si wai wen milama dire, God Iban ere wai ere ibalin
kobi tongwa main i, maa kora kulungwa, naabile aw dungwa bil wen
bole ungwa paamue. 10 Te kile kaman ka i goma naabile aw dungwa bole
para umba, malia aw dungwa u mege pi wei simue. Pi wei sungwa God
Iban ere wai ere ibal tongwa main, naabile aw dungwa bil wen bole
ungwa paamue. 11 Mose kile kaman ka kaun tawle imo dungwa, yobilaan
pai tekimo? Yobilaan pai tomia, ena Kirisito guun kan diga i imo di
painangwal painangwa, yobilaan bil wen pai tomue.

12Ena main iru u maribe nama dire, kawen kirara dima di pirebina,
ena God pi tegi ye tere ka di gawa dibinwe. 13 Te Mose kalkan erungwa
meri, iru ta erekibinwe. Yalini iwe, Mose guman naabile aw dungwa
u mege pire wei sinangwa, ibal ta kanekinama dire, yalini guman gal

yobile tomue. 14Isirel ibal kobe kiraan gi dungwa paamia, Mose guman
gal yobile tongwa meri, nomanin iru paikungwa mile, ibalin kobi Yuda
ibal ka main minin ganin goma bilungwa kerungwa, main iray ta pire
pol sikimue. Isirel ibal taw kobe pire gi di Kirisito tenangwa, ena main ta
pirekenama dire, gal iray kirara i kula di mena ere main kane piremue.
15Malia para Isirel ibal kobe Mose kile kaman ka kerangwa, ena main
pirekenama dire, gal iray nomanin inin yobilere, main pire pol ta si
pirekemue. 16 Pire pol ta si pirekimba, Mose si kiruul sire Singaba guman
mina kanere, guman yobilungwa gal aa kula di erungwa mere yal ta

kal digan ere taalime erungwa pisere Singaba pire gi di tenangwa main
ta pirekenama dire, gal iray aa kula di erere main pire pol sinamue.
17Singaba ka baan di bile diga i, ibena mileme? God Iban i milemue. God
Singaba Iban kan diga i, pi yal ta den miriin suna pai milangwa, ena yal
i kal digan ere taalime ta erekinama dire, yobilaan pai yalini tongure
milemue. 18 Na ibal kobe para Kirisito pire gi di tobinga milere, God
Singaba naabile aw dungwa, nil niminin guun mere i maribe erungwa
mere, na ibal kobe para God Singaba naabile aw dungwa, iru mere i
maribe erebinwe. Guman gal ta yobile tekire i maribe erebinwe. I maribe
erebinga, ena God Singaba Iban mile pai erungwa mere, na ibal kobe
para iru ere milabina dire, yalini ere wai ere na tomue.

Ka main pire gi dungwa ibal gariba muine sin
dungwa mere niminin ta milekungwa

4 1Ena God miriin giil pire na tere, “Ka main konagi iray ero,” di na
tongwa gay gule ta erekire, na yobilaan bile konagi iray erebinwe.
21bal kiraan sire bawle tongwa main pisere kela kule dire kakiibi ta
dikire, te kakiibi dire, “God ka main dungwa iru iru dimua,” dire ibal
iru bawle di tekebinwe. Ka iru di tekire, ka main kawen dungwa kirara
di gawa di ibal tobina, ena ibalin kobi God mabin mina mile nomanin
suna obin si pire ka dungwa paama di pirama dire, di tobinwe. 3 Tere
te Yesu Kirisito guun kan kere di maribe ere ibal tobinga iwe. Ka main
iray aal kule painamia, ena kol gaul ai nangwa ibal tawle ka main iray
ta pire pol sekenamue. 4Ibalin kobi pire gi di Yesu ta tekungwa main
iwe. Gariba gul kakiibi kobaan ta milungwa, kaan Satan, ibalin kobe
ka main pire gi ta dekenama dire, yalini kiraan sire nomanin si kel di
ibalin kobi te milemue. God milungwa mere, Kirisito nomanin naabile
aw dungwa kirara iru mere milere, yalini ka main aw dungure milungwa
kol wai i, ibalin kobi ta kanekinama dire, Satan nomanin si kel di ibalin
kobi tomue. 5Na yal kobe inan mile pai erebinga main, kere di maribe
ere i ta tekere, “Yesu Kirisito mile na inan kobanan milemua,” di tere,
te Yesu wai pirama dire, na yal kobe i nil konagi yal mile aa ki di i
tobinwe. 6 God mile, “Si bilungwa ali para aw di piraa sinamua,” dimue.

The New Testament in Golin of Papua New Guinea; 1st ed. 1980; web version, © 2013, Wycliffe Bible Translators, Inc.



385 2 Korin 4, 5

Dire milere, te God naabile aw dungwa mere, Kirisito i maribe erungwa,
na ibal kobe pire pol si pirabina dire, yalini na nomanan suna pai mile
naabile aw di na tomue.

7Tongure ibinga iwe, na ibal kobe inan yobilaan ta bilekire, God
taran yobilaan bilkaw paima di ibal iru pirama dire, na ibal kobe gariba
muine sin dungwa mere niminin ta milekebingire, God yobilaan pai na
tomue. 8Ibal taw kobe na yobile suna ere wenabe gire taalime main main
ere na tomba, kol wai ta nabina dire, kanebinwe. Te ibal taw nomanin
binanbile si na tomba, na pire gogo ta erekibinwe. 9Na kayminan ibal
binanbile milimba, na ye nega kobe imo mile paimue. Te ibal taw si main
ere na tomba, i sutaw ta ere na tekemue. 10Yesu mile pai erungwa mere
erebinga, i ibal kobe kanana dire, Yesu gain giil pire gulungwa mere, na
para kamin kaun kaun gain giil iru pirebinwe. 11 Yesu mile pai erungwa
mere, na yal kobe para iru i maribe erabinga, i ibal kobe kanana dire,
Yesu milungwa main te na ibal kobe pire gi di Yesu tobinga i pire, kamin
kaun kaun ibal kobe na si gulabina di omue. 12Na yal kobe si gulabina
di omia, ena gulungwa main pire gain giil pire milebinaba, i ibal kobe
sigare kule u kwi nanga kol ware milinwe.

13Ena ka main minin ganin iru dire bilungwa paangwa, “Ka main
pire gi diga, ena ka i di gawa diwa.” Ka iru dungwa mere, na para ka
main pire nomanin suna yere ka main pire gi dibinga, ena ka i para di
gawa diwe. 14God mile Singaba Yesu aa tongure alungwa pirebinwe.
Pirere Yesu aa gi di pirebinga, ena yalini na ibal kobe para aa tenangure
alabingire, God na ibal kobe para, Yesu bole awli pi yalini inin milungwa
gul nama di pirebinwe. 151 ibal kobe milinga pire, God kalin diga para
muru ere i tomue. God ere wai ere ibal tongwa main para muru ware
biinamia, ena ibal kobe binanbile maki ye God tere deminin si tenangwa
paamue.

16 Ena iru paangwa main i pire, ka main konagi gay gule ta erekire,
na yobilaan bile erebinwe. Na gaynan bile yerala di erimba, kamin kaun
kaun na nomanin suna si kwi ye na tongure, sigare kule u wai obinwe.
17Na gaynan giil pirebinga, baan tawliga pire gin taran wei sinamba, God
ere wai ere na te milangwal milamue. Gain giil pirebinga mere, iru ere
na tekenamue. God ere wai ere na tenangwa, maa kora kule na tenamue.
18Tnan kalkan omilan kanebinga i, guman mina ta yekebinba, kalkan te
main inan omilan ta kanekibinga, ena kal main i, na ibal kobe i guman
mina yobinwe. Kalkan omilan kanebinga, kaun tawliga dinangure wei
sinamba, kal main ta kanekibinga, eme imo di painangwal painamue.

Pire gi di Yesu tobinga main pire mile pai wai erabinga

1Te na inan iban te nomanin imore ta milekire, erewan ogu
dungwa mere, gaynan te yobilagi iru mere paimue. Ogu iray di

bile diga i, si suule erangure bile yaanamba, God inin ain na ibal kobe
wai mile pairabina dire, kamin ibe ogu ki na ibal kobe na tenamue. Ki
na tenangwa ogu kan diga iray, mile pairabingal pairabinwe. Iru ere na
tenangwa, i piringiwe. 2Malia na ibal kobe ogu ta mile paibinga mere,
gaynan te yobilagi kule miriin sire buul kunebinba, kamin mina gaynan
ta u sigi dinangure, kwi kulabina di pirebinwe. 3God gaynan ta iru mere
kwi kule na tenangwa kulabinga, ena ibanan imore ta milekerabinwe.
4Malia na ibal kobe gaynan yobilagi kule mile paibinga, nomanin ku ku
maare miriin sibinwe. Sibinga iwe, malia gaynan yobilagi kule warebinga
piserala di pirebinga tamama. God gaynan ta kwi kule na tenangure
kulabinga, wai wen milabina di pirebinwe. Na ibal kobe gariba gul mile
gulabinba, God na ibal kobe si kwi ye na tenangure, mile pairabingal
pairabina dire, iru di pirebinwe. 5Na ibal kobe para iru milabina dire,
God kalkan aa tekun ere goma yere kol bala di na tomue. Te yalini
kalkan na tenangwa, kawen kirara dungwa na pirabina dire, yalini inin
Iban ere na tomue.

6Kal iru eremia, ena na ibal kobe yobilaan bile niminin mile paabinwe.
Malia gaynan yobilagi kule milebinga kaun, God Singaba gaynan kwi
kule na tekema di pirebinwe. 7Di pirebinba gariba main para kane
pirebinga, mile pai ta erekire, ka main pire pi tegi yobinga, mile pai
erebinwe. 8 Na ibal kobe morin morin yobilaan bile niminin milebinga,
malia gaynan yobilagi kule milebinga piserabina di pire, God Singaba
gaynan kwi kule na tenangure, yalini na bole si dawle milabina di pire,
wai wen pirebinwe. 9Iru pire dibinba, na abila mile pairabin mo, yalini
bole milabin mo, i tamama. God Singaba na ibal kobe gun ye na tenama
dire, konagi nega di erala di erebinwe. 10Na ibal kobe gariba gul mile kal
wai erebin mo, kal ki erebin mo, mile pai erebinga mere Kirisito main
kanere, eme yalini guman mina mile pirin pai na tenam mo, tekinam mo,
yalini kanere di na tenamue.

Ibal kobe God bole pena gale u taran pi milama
dire aa ki di ibal terabinga paangwa

11Ena kal iru ere na tenangure, na ibal kobe God kuril pire tobinga,
ena na kirara kawen mile pai erebinga, ibal kobe kane nomanin si kiruul
sinama dire, di tobinwe. Na mile pai erebinga mere, God pire pol sungure,
te i ibal kobe para iru na pire pol sinana di pirebinwe. 121 ibal kobe na wai
kanana dire, ka iray ta di i tobino? Iru tamama. I ibal kobe na kane miinin
maanama dire, ka iray di i tobinwe. Ibal taw kobe milere mile pai erungwa
main ta pirekire, inin guman te egin galungwa main tawle kanere, “Wai
milebinwa,” dire miinin maangwa i ibal kobe ka di kole ere ibalin kobi
tenana dire, di i tobinwe. 13Ka iru di i tobinga, kiranan gi dibino? Dirabinga
ena God konagi eriga pire kiranan gi dirabinwe. Te na nomanin painam mo,

paikinam mo, painangwa, ena i ibal kobe wai milana di pire, na nomanin
painamue. 4Kirisito den miriin na tomia, ena mile pai erebinga i, Kirisito
milungwa main pire duulin bile warebinwe. Ibal para sigare kule u wai
nama dire, yal taran gulungwa iwe. Iru gulungwa mere, ibal para bole
gulema di pirebinwe. Ibal para bole gulungwa iwe. Ibal kobe kal digan ere
taalime erungwa, pirin paangwa i Kirisito giil ire gulemue. 15Ibal para kal
digan ere taalime erungwa, God pirin gule ere ibalin kobi tenama dungure,
Kirisito gulemue. Gulungwa main iwe, ibalin kobe inin gain pire mile pai
erangwa tamama. Kirisito gulungure God aa tongure alungwa ibalin kobi
milungwa pire yalini gulere alungure, ena ibalin kobi yalini pire tere, te
yalini guun kan ware biinama dire, kawen mile pai erangwa paamue.

16 Ena main iru paangwa pirebina, ena malia gariba maina ibal main
paangwa mere pire, yal ta wai milim mo, digan milim mo, obin ta si
tekerabinwe. Goma main iru pire Kirisito para obin si tobinba, malia iru
ama ta obin ta si tekerabinwe. 17Yal ta Kirisito bole pena gale u taran pi
milemia, ena God yal i kwi kule yongure, sigare kule u wai pi milemue.
Main iru paangwa iwe. Goma nomanin paikungwa pire mile pai erungwa
pisere, si kwi yere Kirisito mile pai erungwa mere ere milemue. 18 Kal
erungwa main i, God inin eremue. Erungwa main iwe. God kaymin
paale na tongwa, na ibal kobe yalini bole pena gale u taran pi milabila
dire, yalini Wan nusi ere na tongure, yalini kuman kinere na pire gule
na tomue. Te ibal taw kobe para iru pi milama dire, God ka main konagi
iru ere na tomue. 19Ka iru dibinga iwe. God te gariba ibal para guman
inin inin dungwa milungwa, God te ibalin kobe bole guman kane ire u
taran nama dire, yalini Wan nusi ime erungure eri pera mina gulemue.
Ibalin kobe kal digan ere taalime erungwa pirin pai imo di painangwal
painama dire, God iru ta erekimba, ibal kobe God guman kane ire u
taran nama dire, God ka main konagi iru ere na ibal kobe na tomue.

20Na tomia ena Kirisito kamil kaa kobaan na ibal kobe milebinwe.
Milere God giran na milebina, ena ka dibinga mere, God i kiranin aa
tere ka di i tomue. Kirisito ka kebe ye na tongure, na i kiranin aa tere ka
iru di i tobinga, “I ibal kobe God guman kane ire u taran pi milana wo.”
21Kal digan ere taalime erungwa Kirisito main iru ta ere warekimba,
na ibal kobe yalini bole pena gale u taran pi milere, God kabin sire wai
wen milungwa mere, iru milabina dire, kal digan ere taalime erungwa,
Kirisito pirin i aw si ire gule ere na tomue.

God nil konagi ibal giil obin dongwa aw si warungwa

6 1Ena God te na ibal kobe bole ka main konagi erebilga, ena i kiranin

aa tere ka kwi di i terala piro. God kal wai ere i tongwa piringa, i
yaa ime ta sekenama dire, i iru ero. 21 iru eranga main iwe, God ka iru
dungwa paangwa,

“‘Aa te pilaan paire ere wai ere i teralwa,” diga kaun i ka di na tenga
piriwa. Te aa ki di ibal tongure, sigare kule u wai ongwa kaun,
ena kaun ta iru dungwa mere na i ibal kobe aa ki di i teiwa.”

Ka iru dungwa paamba, i iru piro. Miliagira kamin wai taangwa kaun
u pilau dimia. Te God aa ki di i tongure, sigare kule u wai nana dire,
maliagira kaun iray u maribe ongwa dimia.

3Na ibal kobe ka main konagi erebinga, ibal taw kobe kane nigi de pire
na tekenama dire, kal piril sungwa ere ibalin kobi ta tekebinwe. 4-5Na
yal kobe God nil konagi yal milebinga, ibal kobe iru kanama dire, na
yal kobe kal wai morin erebinwe. Erebinga mere iwe, gain giil pire na
terere, te pirin obin dongwa u aw si na terere, te taalime ere na terere, te
kuba aa tere na sirere, te ibal na kanin sirere, te ibal kobe imu dire den
gule na tere na sirere, te na nil konagi yal miligire, te ul wai ta paikire,
te kenan gule milere, te iru ere ware milebinba, yobilaan bile niminin
mile milebinwe. 6 Kal dime dire ere milere, te nomanin paangwa mere
ere milere, te nigi de pire na tongure kane gogo ere milere, te aa te wai
ere ibal terere, te God Kegemama Iban aa ki di na tongure milere, te
denan miranan kirara ibal terere, 7te ka main kawen dungwa kere di
maribe ere ibal terere, te God yobilaan bile na tongure erere, te kabin
sire wai wen milabina dire, God iru ere na tongure milebinga, ena Satan
na sinamba, iru milebinga Satan yaa ime sirere, 8te ibal na kaanan gale
yebe ere na tongure, ibal taw na kaanan gale ime ere na tongure milere,
te ibal taw ka digwane waa na tongure, ibal taw deminin si na tongure
milere, te kal main iru ere milebinga, na God konagi yal milema di
ibal iru pire na kanemue. Na yal kobe kakiibi dima di ibal iru pirimba,
kawen di milebinwe. 9Te ibal taw na guunan kanan ta pirekimba, ibal
taw na guunan kanan para pire bawa dimue. Te ibal taw mile na gulema
di pirimba, na kwi imo milebinwe. Te gain giil pire na tomba, ta na si
gulekinamue. 10 Te miriin pire milebinba, morin morin miranan paangure
wai pire milebinwe. Te kul gal bona aa te nekebinba, aa te wai ere ibal
binanbile tobinwe. Te kal ta wen ta aa te nekungwa mere milebinba,
kalkan para muru kobaan milebinwe.

11Ena Korin ibal kobe, na ka di gawa di i tere denan miranan te kora
kule i tobinwe. 12Denan miranan tawle i tobinga tamama. Dimba i ibal
kobe bole pena gale u taran obilga, denin miriin na tekingiwe. 13Na inan
kule yega milina di pirere, ka di i terala piro. Na denan miranan te kora
kule i tobinga mere, i para iru ere na to.

God ka main ogu dungwa mere na ibal kobe iru milebinga

14Ena i ka main pire gi dinga kobe, pire gi dekungwa ibal u taran pire
bole ta milekio. Ta milekenanga main iwe. Kabin sire wai wen milungwa
ibal, u taran pi kal ki erungwa ibal, bole ta milekenangwa paamue. Te

nomanin naabilungwa ibal, te nomanin kama sungwa ibal, u taran pi ta
milekenangwa paamue. 15Kirisito te Satan yal sui u taran pi milamo? Iru
tamama. Te ka main pire gi dungwa ibal, te pire gi dekungwa ibal main
taran paangwa pire dimo? Iru tamama. 16 God mile paangwal paangwa
yalini ka main ogu dungwa mere, na ibal kobe iru milebinwe. Milebinga
ena God ka main ogu te galbale ogu taran kuunin dimo? Iru tamama. Ka
dibinga mere, God yalini inin goma ka iru dungwa paangwa,

“Ibal kobe na bole si dawle mile bole taran ki pai milabilwa. Ibalin
kobi God na milalgire, te ibal kobi na ibalan milamua.”

17Ka iru dimia, ena God Singaba ka ta iru dungwa,

“ ‘Kal ki erungwa ibal kobe pena gale milekire bole yekio. Nomanin
gule daalin sungwa main i piseranga, ena na i ibal kobe kenin ere
kulalwa. 181 nenin na milalgire, te i ibal kobe na wanan abilan
para milanwa.” Yobilaan bil bilungwa yal, God Singaba ka iru
dungwa paamua.”

1Na ye nobinga kobe, God mile, “Kal iru iru ere i teralwa,” dire aan

kere ye na ibal kobe na tomia, ena nomanin gule daalin sungwa

main pisere, te kabin sire kirara wai wen mile erabina dire, kuril pire
God tere deminin si te milabino.

Korin ibal nomanin suna si kiruul sungwa Pol wai pire miriin paingwa

2Ena i denin miriin na terala di ero. Na kal digan ere i yal ta tekire, te
nomanin kama si i yal ta terala dire, iru ta erekire, te kiraan sire bawle i
yal ta tekebinwe. 3Na goma mile, “Na denan miranan i tega bole gulabil
mo, kwi milabil mo, i bole pena galere, gumanan inin inin ta pekerabilwa,’
diga ena malia ka di tere birun bale manin bale i ta tekiwe. 4Na i ibal kobe
pi tegi yere, te i guunin kanin gale yebe ere miinin maaga, na yobilaan bile
ere miliwe. Te kura taalime u na aw simba, miranan wen paingure miliwe.

5Goma Masedonia pi bawa dire gaynan giil pire milebinga, wei ta
sekungwa i kawen dimue. Milebinga kura taalime main main ere na tere
ka bolebilin diria ere milungure, na nomanin suna ku ku maamue. 6Iru
milebinba ibal kobe guman yaare miriin pire milungwa, God yobilaan
bile ibalin kobe tongwa paamue. Paangwa mere God Taitas nusi na
milebinga gul i erungure, ure yobilaan bile na tomue. 7Yobilaan bile na
tongwa main iwe. Yalini inin pi bawa dungwa tawle pirebinga, taman.
Yalini i milinga gul milungure, i yobilaan bile yalini tenga piriga, ena
na ama wai piriwe. Yalini mile, “Korin ka main ibal ka iru di na tongwa
piro. ‘Na ibal kobe Pol kanabina di pirere, te miriin giil pire Pol terere, te
Pol guun kan pire yebe erebinwa,” ” dire i ka iru dinga, Taitas ure di na
tongwa, ena na wai wen pire milebinwe.

8Na ka minin ganin goma bile i tega, giil pire i teiba, malia miriin ta
pire i tekiwe. Goma miriin taw piriiba, malia miriin ta pirekiga main

)

iwe. Ka minin ganin bile i tega, i kaun tawle giil pirinwe. 9Dimba malia
na wai go piriwe. Iru piriga main iwe. Giil pire i tega, taman. I giil
piringa, ena kal digan eringa pisere nomanin suna si kiruul sina, ena
na wai go piriwe. I giil pire milinga, God giil iru pire na tenama di i

iru piringa, ena na yal kobe kal digan ta ere i tekebinwe. 10Tbal kobe
giil iru pirangwa, ena ibalin kobi nomanin suna si kiruul sire God aa ki
di tongure, sigare kule u wai namue. Namia ibalin kobi giil pirungwa
nigi de ta pirekenamue. Dimba gariba ibal main paangwa mere, imore
giil pire milemia, ena ibal gulangwa gaul ai nangwa main i maribe
eremue. 111 giil pire iru miriin pire milinga, God kalkan i maribe ere i
tongwa iwe. I konagi nega di eringiwe. Te ka digwane waa i tongwa, i
pirin ta paikima di ibal iru pirama dire, ka dingiwe. Te kal nigi dongwa
erungwa, i nigi de piringiwe. Te God den gule tongwa main kanere,
kuril pire milingiwe. Te na kwi kanala di piringiwe. Te ka main konagi
nega di eringiwe. Te yal ta kal digan erungwa, pirin pai yalini terala di
piringiwe. Kal main iru ere milinga, ena i pirin pai imo ta dekenama di
pirebinwe.

12Ka minin ganin bile i tega main iwe. Yal ta kal ki erungwa, te yal
iray kal ki ere yal ta tongwa yal sui iray pire ka minin ganin i bile i ta
tekiwe. Ta bile tekigiraba, i kirara denin miriin na tenga main, God
guman mina pire pol sinana dire, bile i teiwe. 13Iru eringa paamia, ena
yobilaan bile na ibal kobe na tenwe.

Na yal kobe inan yobilaan bile milebinba Taitas ure yalini miriin
paangwa kanebinga, ena na yal kobe wai wen pire para miriin paabinwe.
14] ibal kobe pire miinin maare ka di maribe ere Taitas teiba, di maribe
eriga mere erinwe. Na morin morin kawen di tere i pire miinin maare ka
di maribe ere Taitas tobinga, kawen dima di pirungwa main i, u maribe
omue. 15Yalini ka di i tongwa i ibal kobe para pire wiina eringa, yalini
nomanin si pirere, te yalini i milinga gul ungure, i gain nulin dire sigagu
dire aa te wai ere yalini tenga, para nomanin si piremia, ena Taitas yalini
den miriin kirara i te i omue. 16Na i ibal kobe kirara pi tegi yobinga, na
wai pire miriin paabinwe.

Pire gi di Kirisito tongwa ibal aa ki di enin kobe
tenangwa, maa kora kule tenangwa paangwa

8 1Ena na enan kobe, God kal wai ere Masedonia gariba gul ka main
ibal taminin ta ta para tongwa, main i pirana di pirebina piro.
2Tbalin kobi ka main pire gi dungwa u main nam mo, wi yebe nam mo,
kanama dire, gain giil bilkaw pirimba, ibalin kobi miriin wen paimia,
ena kobile moni i ku bile te kora kule Yudia ibal tomue. Ibalin kobi
kulgal bona aa te nekimba, iru tomue. 3Kalkan aa te nongwa mere, iru
kuunin tongwa kanere, te ibalin kobe inin nomanin si pire maa kora

kule te mine erungwa, para kanebinwe. 4Kanere, te Masedonia ka main
ibal kobe, God ibalin kobe Yerusalem milungwa, aa ki di ibalin kobi
terala dire, “Kobile moni iyo, iyo,” dire, yobilaan bile di tomue. 5Ibalin
kobi iru tenama di piriga mere, ta tekungwi. God Singaba nil konagi ere
terala dire, goma bole yomue. Yere pare ibalin kobi kal ta erangwa God
“Owa,” dungwa, aa ki di na tenama dire, eme na bole yobilwe. 6Ibalin
kobi iru eremia, ena Taitas goma i ibal kobe kobile moni i ku bilana
dire, yalini kawn kule konagi erungure, “Malia i konagi iray ere wei so,”
dire di yalini tobinwe. 7Kal para eringa i ibal maribe milingi. I ka main
pire gi dinga, pi nima ongure, te ka main kere di maribe eringa, pilaan
paangure, te ka main pire bawa dingire, te aa ki di ibal terala dire,
konagi nega di eringire, te denin miriin maa kora kule na tengire, te iru
ere milina, ena malia aa ki di Yerusalem ibal terala dinga, konagi nega di
ere maa kora kule ere tenan mo.
8Ena ka diga i, i kiranin aa tere kile kaman ka di i tekiiba, i denin
miriin ibal tenga kawen kirara ten mo, tekin mo, na kanala dire,
Masedonia gariba baan ta ka main ibal kobe nega dire ibal taw aa ki di
terala dungwa mere, di maribe ere i teiwe. 9Singaba Yesu Kirisito kal wai
ere ibal tongwa main, i pire pol singiwe. Yalini kalkan para wen kobaan
yal milimba, God i ibal kobe nomanin wai tongure milana dire, ere ime
ure u ibal pire kalkan aa te nekungwa mere omue.
10Kal tenanga iray na main kaniga mere, di i terala piro. Me erin ta
goma i ibal kobe kawn kule, “Kobile moni terabinwa,” di pire kobile
moni taw i ku bile maule yenwe. 11Iru eringa, ena maliaga i ku bile to.
Goma i yobilaan bile terala dinga, ena malia kalkan aa te nenga mere,
kobile moni maule i ku bile to. 12Yal ta terala di pire nega di eramia, ena
i kalkan aa te nenga mere tenanga God kanere, “Aa te nongwa mere na
tomua,” dire wai piramue.
13-14“To,” di i tega iwe. Ibal taw aa ki di tengire, dorimil milama dire,
pirin bil pai i teralga, tamama. Dimba malia kalkan binanbile aa te
nenga, ena aa te nekungwa ibal aa ki dire tenanga, kuunin painamue.
Iru eranga, ena kamin kaun ta eme i kal tawle aa te nenanga kaun, ibalin
kobi kalkan maan i tenamue. Iru painangwa i ibal kobe te ibalin kobi
kuunin kuunin milanwe. 15Milanga main i pire ka main minin ganin iru
dire bilungwa paangwa,
“Yal ta komina poraa bulimba, komina imo ta dekungure, ne kuunin
biimua. Te yal ta komina tawle bulimba, kenan ta gulekire, ne
kuunin biimua.”

God konagi erungwa yal taw Korin ai unamua dungwa

16 Na yobilaan bile aa ki di i terala di pirebinga mere, God yobilaan
bile Taitas tongure, yalini bole ereko aa ki di i terala di piremue. Iru

di piremia, ena na wai pire maki ye God tobinwe. 17Na yal kobe mile,
“I Korin ai ka main ibal konagi ere tenana nano?” dire sirin bile Taitas
tobinba, yalini kaya inin goma nomanin si pire nala di piremue. 18 Taitas
taran nusi erabinga, taman. Yesu guun kan ware biinama dire, yal ta ka
main kere di maribe erungure, ka main ibal taminin ta ta para yal i kaan
pire yebe erungwa, yal iray Taitas bole nusi erabinwe. 19Nusi erabinga
yal iwe, na yal kobe aa te wai konagi erebinga i, yalini na bole warabina
dire, ka main ibal taminin kobe yalini i maribe ere imue. God Singaba
kaan ibal ai yebe dinama dire, te aa te wai konagi erebinga i, nega di
erebinga i iru kanana dire, konagi iru erebinwe.

20Kobile moni i ku bilungwa i kenin ere aa tekun erebinga, ibal iru
kanama dire, main paangwa mere erebinwe. 21 God Singaba maabin mina
tawle kal wai erabinga, taman. Ibal kobe maabin mina para kal wai erala
di pirebinwe.

22 Te ka main enan ta ama para yal sui kan diga bole nusi i milinga
gul para erabinwe. Yal ta kan diga iwe, yalini ka main konagi nega di
erungwa, kane kane milebingire, yalini i Korin ibal pi tegi yomia, ena
malia inin nala di pire niminin mile milemue. 23Ena Taitas milungwa
iwe, yalini bole pena gale na terere, te i ibal kobe aa ki di i terala dire,
ka main konagi bole erebilwe. Te ka main enan sui kan diga i, Taitas bole
nusi erebinga yal sui iray ka main ibal taminin taminin ka kebe ye yal
sui tongure milere, Kirisito guun kan aa yebe di terala dire, konagi ere
milemue. 24Milemia ena aa te wai ere tere bole pena gale yalin kobi to.
Tenanga ka main ibal taminin ta ta para kanere, te na i ibal kobe guun
kan gale yebe erebinga, “Na ka diga paamua,” di piramue.

Korin ibal kobile moni i ku bile God ibalin
kobe tenangwa main dungwa

9 1Ena God ibalin kobe Yudia gariba gul milungwa, na kobile moni

i ku bile aa ki di ibalin kobi terabina di pirebinga main i, ka minin
ganin bile i teralga ta paikinamue. 21 ibal kobe aa ki di terala di nega di
eringa piriwe. Piriga ena na miinin maare i kaanin gale yebe ere ka iru
di Masedonia gariba gul ibal tega, “Akaya gariba gul ka main enan kobe
me erin ta goma aa te wai konagi iray erala di eremua.” Iru diga, ena
Masedonia ibal i ibal kobe yobilaan bilinga pirere, kobile moni kaya i ku
bilemue. 3Kobile moni i ku bilungwa kan diga i, yaa ime ta sikire, kirara
kawen u maribe nama dire, ka main enan taw yal kobi nusi i milinga gul
eriwe. “I ibal kobe kaya aa tekun eremua,” diga mere i iru ere milana di
piriwe. 4Piriiba Masedonia ibal taw na bole para ure i ibal kobe kobile
moni aa tekun ta erekinanga kanamia, ena na yal kobe pi i ibal kobe pi
tegi yobinga, na ibal tawle gay gulabinga tamama. I ibal kobe para gay
gulanwe. 5Iru paangwa i pire kobile moni i terala dinga, aa tekun erana

dire, ka main enan taw kobi goma nusi eriwe. I kaya aa tekun eranga,
ena i inin nomanin si pire tenana di ibal iru piramue. Na kura ka di i
tegire, tenanga ta paikinamue.

6Ena i piro. “Yal ta komina tawliga yaalangwa tawliga buule nenamua.
Te yal ta komina binanbile yaalangwa binanbile buule nenamua.”
Dungwa main i, ibal ai yebe di tenanga, ena eme God ai yebe di i
tenamue. 7Yal inin inin nomanin si pire, “Iru teralwa,” dungwa mere,
tenangwa paamue. Nigi de pire kal tenangwa wai ta paikinangure, wai
pire kal tenangwa wai painamue. Yal ta wai pire kalkan tenangwa, ena
God den miriin yalini tenangwa paamue. 81 kalkan nenanga mere, God
kuunin pire i tere, taw te kora kule i tenamue. Iru tenangure para kuunin
aa te nenana, ena aa te wai ere ibal kobe tenanga paamue. 9Ka iru diga
mere ka main minin ganin iru dire bilungwa paangwa,

“Yal iray kalkan binanbile obin si kal aa te nekungwa ibal tomua.
Tongwa aa te wai ere tongwa main i si aine aine di tenangwal
tenamua.”

10Tbal komina yaalama dire, God komina milin ibalin kobi tere, te ibal
komina nenama dire, God komina tomue. Iru tongwa mere, God i ibal
kobe komina milin i tenangure, yaalingire binanbile bile maale sulu
dinangwa buule nenanwe. Te i ibal kobe aa te wai ere ibal tenangire,
maale sulu dire u gariba kole kole nama dire, God iru ere i tenamue.
11God kal ta ta para ere wai ere i te kora kule tenangure milina, ena i
kalkan obin si ibal tere, te kora kule tenanga paamue. Tenangire na i

pi ibal kobe terabinga, ibalin kobi maki ye God tenamue. 12 Aa te wai
konagi eranga i, God ibalin kobe tawle aa ki di tenanga, taman. Kal

aa ki di tenanga, inangwa ibal kobe wai pire maki ye God tere tere

mili nangwa paamue. 131 aa te wai konagi eranga, ena ibal kanere i ka
main pire gi dinga, kawen kirara paama di piramue. Pirere God kaan
ai yebe di terere, deminin si yalini tenamue. Kirisito guun kan tawle di
gawa dinanga, taman. Yalini ka dungwa mere, pire wiina ere, kalkan
aa te nenga, obin si ibalin kobi te ibal para tere te kora kule tenanwe.

14 Tenangire God kal wai wen ere i tongwa ibal kobe kanere, den miriin i
tere i kanin pire ana di God tenamue. 15God yal ta nusi ime ere na tere,
kal para wai wen ere na tomia, ena maki ye deminin si yalini tobino.

Pol ka main konagi erungwa main di maribe erungwa

10 1Ena malia na inan i kiranin aa tere, Kirisito kura ka di tekire a
du di i tere miriin pire i tongwa mere, pire ka di i terala. Na Pol
miligire, na kan dinga i iru dingi, “Yalini na milebinga gul ure den ura
dire ka bil ta dikimba, baan ta pire ka minin ganin naanin paangwa bile
na tomua,” dinga na yal iray miliwe. 2Na i milinga gul ure ka naanin
paangwa di i terala dire, “I iru ere na tekio,” dire kiranin aa tere di i

teiwe. I ibal kobe taw mile, “Pol gariba maina nomanin paangwa mere
pire konagi eremua,” dungwa ena na ka naanin paangwa di ibalin kobi
teralga paamue. 3Na gariba maina ibal milebinba, ibal nomanin paangwa
mere pire ka main konagi iru ta erekibinwe. 4 God kaymin bole kura
bilebinga main iwe. Gariba ibal main paangwa kura bilungwa mere,
kura iru ta bilekebinwe. God kaymin kobe kamin kuul mina ai wai
dungwa, niminin mile iru mere milimba, God yobilaan bile na tongure,
kaymin main paangwa yaa ime si tobinwe. 5Ibal ka bolebilin dire ka
main ta paikungwa, main i di maribe erebingire, ka dungwa i yaa ime
simue. God nomanin paangwa main, ibal taw main i pire ime ere terala
dimba, “Ka dungwa i paikimua,” dire di maribe erebingire, ibalin kobi
gay gulemue. Ibal nomanin si pirungwa ka para wen i Kirisito giran
wiina erama dire, main di maribe ere tobinwe. 6Kirisito ka dungwa,
i ibal kobe pire wiina ere te piseranga kaun ibal taw pire wiina te
erekire kule si warangwa ibalin kobi na gain giil pire ibalin kobi terala
erebinwe. 7Ena kawen dungwa main di i tega, nomanin si pire milo. Yal
ta, “Kirisito kule yongwa ibal miliwa,” dire pirangwa, ena Kirisito yalini
mua kulungwa mere, na para iru na mua kulungwa milema di piro mo.
8“Kirisito yobilaan bile na tongure konagi eriwa,” dire na konagi ere
wai pire miinin maamba, gay ta gulekiwe. Na gay ta gulekiga iwe. I ibal
kobe i sigire, u sutaw nana dire, God yobilaan bile na ta tekungwi, i
Yesu ka main pire gi dinga, pi nima nama dire, yobilaan bile na tomue.
91 ibal kobe mile, “Na kuril pirama dire, Pol ka minin ganin bile na
tomua,” dire i ibal kobe iru ta nomanin si pirekio. 10Ibal taw mile, “Pol
ka minin ganin bile na tongwa, ka naanin paangwa bile na tomba, yalini
guman kanungwa singaba milema di pirekire, te kamil kaa kobaan ta
milekemua.” 11 Dimba i ibal kobe ka iru di ibalin kobi to, “Na baan ta
mile ka main bile i tega mere, na i milinga gul uralga kaun iru mere ere i
terabinwa.”

12Yal taw mile, “Na yal singaba bil miliwa,” dungure na yalin kobi
gawliman ta milekire, te na yalin kobi ke kuunin milebina di ta pirekiwe.
Di ta pirekiiba yalin kobe mile, “Na yal wai milim mo, yal digan milim
mo,” inin main paangwa pire dimue. Direre te inin gawliman mile pai
erungwa mere kanere, inin ka di bilemue. Iru di bilungwa, nomanin
paikungwa ibal milemue. 13 Milimba na miliga iwe, na konagi ta erabina
dire, God “Konagi iray ero,” di na tongwa wiina eriga, ena wai pirere
inan miinin maarabinwe. Iru tawle kane wai pire miinin maarabinwe.
Iru diiba, “Korin ai ka main konagi pire erana po,” di na tomue. 14Di na
tongwa iwe, Kirisito guun kan kere di maribe ere i tongwa yal, ta goma
ka iru ta ole di i tekungwa, na goma kawn kule di gawa di i tega pirinwe.
I milinga gul uga inin pire ukiga, ena na konagi ta erabina dire, God
“Konagi iray ero,” di na tongwa wiina ere eriga, inan miinin maare wai

pirere milebinga para paamue. 15Yal taw kobe ka main konagi erungwa,
“Na inan mile nil si teiwa,” dire inan miinin maakiralba, God “Konagi ta
i ero,” dungwa eriga mere miinin maaralwe. I Kirisito pire gi di tenga,
pi nima nama dire, te na i milinga gul ka main konagi kirara wai wen
ere milabina dire, iru pirebinwe. God, “Konagi iray ero,” dungwa mere
kawen duulin bile ere milabinwe. 16 Erere pare ibal taw kobe i garibanin
binan milungwa, Kirisito guun kan para kere di maribe ere ibalin kobi
terabinwe. Terabinga ena yal taw kobe ka main konagi inin baan ta
erungwa, “Pol inin konagi erungwa pire kaan gale yebe eremua,” dire
ibal iru dinangwa ta paikinamue.

17Ka iru dibinga mere, ka main minin ganin iru dire bilungwa
paangwa, “Yal ta na inan konagi nega dire erangwa iwe, yalini inin kaan
gale yebe erangwa ta paikimia, yalini, ‘God aa ki di na tongwa konagi
eriwa,” dire God kaan gale yebe ere tenangwa paamua.” 18Yal ta inin
guun kan ware biinama dire, inin kaan gale yebe erungwa ta paikimia,
yal ta konagi erungwa God kanere, “Wai pire gun ye i teiwa,” di yal i
tenangwa paimue.

Yal taw, Aposel miliwa, dimba kakiibi dire kela kule ibal
tongwa, Pol yalin kobi main di maribe erungwa

1 1 1Ena na inan kaanan gale yebe ere ka gogo diralga, wai pire
na tenan mo, i piro. 21 ibal kobe Yesu ka main pisere pi yal ta

kulekenana dire, God miriin pire i tongwa mere, na para iru miriin pire
i teiwe. Nen ta abilin gi biame awli pi bian erungwa yal tongwa mere,
na i ibal kobe awli pi Kirisito aan mina teiwe. 3Satan oniba gain guman
kulungwa mere kulere, na ibal kobe sanamoi abal Ewa kiraan sire bawle
tongwa mere, yal ta ure i nomanin suna daalin sinama dire, kiraan sire
bawle i tere, te i ibal kobe Kirisito i mun kal waa tenana dire, yal iray
kal iru ere i terala di pirungwa, na nomanin si gogo eriwe. 4 Tameran
na nomanin si gogo eriye? Yal taw i milinga gul ure, na Yesu milungwa
main di i tega mere, ka i pisere, yalin kobi, “Yesu iru milemua,” dire i
kiranin sire kere di maribe ere i tongure, i pire tengiwe. Te God Iban mo
Yesu guun kan goma aa gi di piringa, main sui iray pisere, iban ta te ka
main ta aa gi di piringiwe. Iru ere milinga, na nomanin si gogo eriwe.

5“God nusi erungwa ongwa yal, Aposel, miliwa,” dungure i ibal kobe
yalin kobi singaba milema di pirinba, yalin kobi na yaa ime ta si na
tekemue. 6 Na ka diga girabilan su paangwa mere diiba, ka main ere gule
pire kuunin ere ka main milin di maribe ere i teiwe. Ka main kawen
dungwa, main ta ta para wen morin di bawa di i tegire pirinwe.

7Ena God guun kan kere di maribe ere i tere na tobe ta ikiga, i ibal
kobe na i pire tere i gumanan mina yere, na inan i mui kol yeiwe. Na kal
main iru eriga, i kaninga ta paikimo? Paimiawa. 8 Paimiiba ka main ibal

taminin baan ta ki paangwa, kobile moni na tere aa ki di na tomia, ena
na ure ka main konagi ere i teiwe. Aa ki di i ibalin kobe terala digire,
baan ta ibalin kobi kobile moni aa ki di na tongwiwe. 9Te na goma i
ibal kobe milinga suna milere ka main nil si i te miliga, na kobile moni
wei sungwa kaun i, i ibal kobe kobile moni na tenana dire, kaan ta di
i tekiwe. Masedonia ka main enan kobe ure komina kuunin biinangwa
mere, na tomue. Na tongure goma, “I ibal kobe kal ta na to,” dire kaan ta
dikiga mere, eme para iru kaan ta dikiralwe. 10Kirisito ka main kawen
dungwa na pire na denan miranan suna yobinga, ena na komina kaan
ta di i ta tekiga mere, miinin maare di gawa di Akaya ibal tere gay ta
gulekiralwe. 11 Tameran ka iru di i teiye? “Denan miranan i ta tekiwa,”
dire ka iru diralo? I pisera. Denan miranan kirara i tega, God para
piremue.

12Ena malia na konagi iru ere wariga iwe. “God nusi erungwa ongwa
yal, Aposel, na miliwa,” dire yal singaba milema di pirungwa, “Pol ka
main konagi erungwa mere eriwa,” ta dikinama dire, te miinin maare
inin kaan gale yebe ta erekinama dire, na konagi iru ere ware ka main
kere di tega, na “Kal ta na to,” dekiwe. 13Yalin kobe mile pai iru erungwa
main iwe. God nusi erungwa ongwa yal kobe, Aposel, ta milekire, te
kakiibi dire kela kule di milere, te Kirisito nusi erungwa ongwa yal,
Aposel, milungwa mere, milema di pirimba, iru ta milekemue. 14Iru
bawle terala di ere milungwa, ena i pire buul ta kunekio. God angel aw
dire naabilungwa mere, Satan giran guman iru si paale ire kulemue.
15Satan kal iru eremia, ena yalini nil konagi ibal mile kabin sire wai wen
milungwa yal milungwa mere, ibal iru na kanama di pire pol kulemue.
Kal iru erungwa main i, i pire buul ta kunekio. Mile pai iru erimba,
kamin kaun ta inin mile pai erungwa mere, God kane, tobe kuunin pire
tenangure, giil bilkaw pirangwa paamue.

Pol Aposel konagi erungwa giil obin dongwa aw si warungwa

16 Ena na ka goma di i tegiray, kwi dirala piro. Na yal du milema di iru
di pirekio. Diiba, “Na du milemua,” di piranga, ena kiraan si i tongwa
yal kobe miinin maare inin kaan gale yebe erungwa mere, erala piro.
17Na ka diralga i, God Singaba giran wiina ere ta dikia. Na miinin maare
inan kaan gale yebe eralga, i na yal du mile du ka diralwe. 18 Diralba ibal
binanbile mile pai erungwa kane, “Wai paimua,” dire miinin maare inin
kaan gale yebe erungwa mere, dirala piro. 19Yalin kobi ure du ka dire di
i tomba, i pire unin si milinga iwe, nomanin paikungwa mere milinwe.
20Yal ta nil konagi ye i tomba, pire unin si milingi. Te yal ta i kalkan
kunibe nomba, pire unin si milingi. Te yal ta i komina morin morin kaan
dimba, i tere pire unin si milingi. Te yal ta i yal digan milina di pire nigi
de pire i tomba, pire unin si milingi. Te yal ta i pawnin de dagi simba,

pire unin si milingi. 211 ibal kobe mile pai iru eringa meri, na niminin
mile mile pai iru eralba, niminin ta milekia gay guliwe.

Dimba yal ta kal ta inin erungwa kanere, miinin maare inin kaan gale
yebe erangwa mere, na para eralga ta paikinamo? Painamia ena yal du
mile du ka dungwa mere dirala piro. 22 Yalin kobe Kibiru yal milemo? Na
para milia. Te yalin kobi Isirel nen milemo? Na Isirel nen para milia. Te
Ebarakam yalin kobi kule yongure milemo? Na para iru milia. 23 Te yalin
kobi Kirisito ka main nil konagi yal milemo? Milia di pirimba, na kawen
kirara iru miliwe. Ayo, na nomanin paikungwa mile ka iru diwe. Konagi
erimba, na ka main konagi nega di eriwe. Eriga kanin na sungure milere,
te kuba na sungure milere, te na si gulama dungure milere, te kal binanbile
iru ere na tongure miliiba, yalin kobi iru erungwa mere, ta maakimue.
24Yuda ibal yal singaba kobe ginin anan kole muru kuba aa tere na simue.
Sungwa kaun i, yal sui aan kawn muru milin ta pisere iru mere kuba aa
tere na simue. 25Orom ibal ginin sutakobe kin kuba na sungure, te kaun
ta ibal kobile kuba na sungure, te na sipe ala pirin nil minimina ware mile
ginin sutakobe sipe kobile sungure nil ala pirere, te kaun ta na girungwa
taangwa para nil kuba si mena wiwe. 26 Na ka main nil si ibal terala dire,
u kole kole wariga nil sire na si nenama di erungure, te kalkan kunibe
nongwa yal na sirala di erungure, te na inan gawliman kobe Yuda ibal,
te Yuda ta milekungwa ibal kobe para na sirala di erungure, te ogin ain
milungwa kobe, te mena milungwa kobe para na sirala di erungure, te
sipe ala nil minimina wariga nil na si nenama di erungure, te ka main
enan kobe taw kakiibi dungwa kobe na sirala di erungure, te kal iru na
wariga gul u maribe pi na tomue. 27Na konagi nega di erere, te kamin kaun
binanbile ulkun ta paikire, te komina kenan gule nil para gule milere, te
kamin kaun binanbile komina te ogu te gal iralga, kuunin ta erekimue.
28Kal eriga kan diga i, iru tawle tamama. Ka main ibal taminin ta ta para
kenin wai ere terala dire, kamin kaun kaun na nomanin binanbile siwe.
29Yal ta ka main pire gi dungwa nima pekenangwa, ena na miriin pire
teiwe. Te yal ta ka main pire gi dungwa ibal ure bawle tongure, kal digan
ere taalime erangwa, ena na para miriin pire yalini teiwe.

30 Ayo na miinin maare inan kaanan gale yebe eralga, ena yobilaan
ta bilekiga mere, di maribe ere i teralwe. 31Yesu Singaba Nen God, ibal
kobe morin morin yalini deminin si te milangwal milamue. Milangure
yalini mile, na ka di i tega, kakiibi dima di pirekemue. 32Na Damaskas
ain milega kaun, yal bil Aretas yalini, “Damaskas ogu ain kenin ero,” di
yal ta tongure, yal i na kanin sirala dire, “Ogu iray kana giran i nu paire
ke mile milo,” di simil nen tongure, nu paire ke mile milemue. 33 Milimba
yal taw koma den gal bilkaw yuure, ogu baan berungwa mena pire na si
gal ali gulere, kan kulere mone di i mena kol erungure ere eiwe. Eke, na
yobilaan ta bilekiga yal miliwe.

Pol ul kiibi kanungure God main ta ta di maribe ere tongwa

1 2 1Ena miinin maare inin kaan gale yebe erungwa kuunin
paikimba, na miinin maare inan kaanan gale yebe erala erebina.

God Singaba ka main aal kule paangwa di maribe ere na tongure, ul kiibi
kaniga, ainere ka di i terala piro. 2Yal ta Kirisito bole pena gale u taran
pi milungwa, yalini me erin anan kole kole muru kawnan milin sui sui
goma milungure, God yalini awli kamin ai wai wen ongure milemue.
Milungwa iwe. Yalini kirara wen ai iray om mo, yalini ul kiibi tawle
kanim mo, na pirekun ta erekigire, God piremue. 3God yal i awli pi
kamin ai wai wen kaan Peradais ongure, milungwa piriwe. Yalini kirara
wen ai iray om mo, yalini ul kiibi tawle kanim mo, na pirekun erekigire,
God piremue. 4Iru milere ka ta ta dungwa pirimba, di maribe ta erekire,
te ka i dinangwa, ta paikimue. 5Kamin ai ongwa yal i na yalini kaan
gale yebe ere miinin maaralba, na inan kaanan gale yebe erekiralwe.
Erekiralba yobilaan ta bilekire digan miliga main i, tawle di maribe ere
i teralwe. 6Na miinin maare inan kaanan gale yebe eralga kaun i, na
kirara kawen di maribe erala, ena du ka ta dikiralwe. Iru paamba yal
ta mile, “Pol guun kan kawen ware biingwa maa kora kule milemua,”
dire ka iru ta dikinama dire, na miinin maare inan kaanan gale yebe
ta erekiralwe. Yal ta i, iru pirangwa iwe, na mile pai eriga ta kanekire,
te na ka diga inin kiranin ta pirekire na kaanan gale yebe erangwa, ta
paikinamue.

7Ena, “Yal ta kamin ai omua,” diga yal iray na miliwe. Miligire God
main ta ta para i maribe ere na tongure kaniga, na guunan kanan kawen
ware biinangwa, na inan maa kora kule milia di pirekerala dire, God
nibil ta na tongure ere miliwe. Milere na miinin maare inan kaanan gale
yebe eralba, Satan gin taran ure, “God nibil ta i tongure ere milinwa,”
di na tongure gay gule miinin ta maakire kaanan gale yebe erekiwe.
8“I nibil ta na tenga, i pilaan pai na to,” dire ginin sutakobe kaan iru di
God teiwe. 9Teiba yalini ka iru di na tongwa, “Na kal wai ere yobilaan
pai i tegire inga, i para kuunin biimia, ena kwi kwi sirin bile na tenga
paikimua. Iru di i tega iwe, i nibil ere niminin ta milekinga kaun, u
wai ta pekinba, yobilaan pai i tega ibal kanere, na yobilanan bil paima
di piramua.” Dire ka iru di na tomia, ena Kirisito yobilaan bil pai na
tongure iru milala dire, yobilaan ta bilekiga kal i nigi de ta pirekire,
wai pire di maribe eralwe. 10Iru diga paamia, ena yobilaan ta bilekiga
yal milere, te gain ka si na tongure milere, te kal obin dongwa aw si
na tongure ere milere, te giil pire na tongure milere, te taalime main
main ere na tongure milere, na mile pai iru ere miliga, Kirisito yobilaan
bil paangwa ibal pirama dire, nigi de ta pirekire miranan paimue. Na
niminin ta milekiga kaun, Kirisito yobilaan bil pai na tongure miliwe.

Korin ibal pire gi dungwa pi nima nama dire Pol ka main di tongwa

11Ena yal du dungwa ka dungwa mere diiba, na ka iru dinama dire,

i kal ere na tenwe. Tere i ibal kobe deminin si na tenanga paamba. Na
yal digan miliga imore milalba, “God nusi erungwa ongwa yal, Aposel,
miliwa,” dire singaba milema di pirungwa yal kobe, na yaa ime ta si na
tekemue. 12 God nusi erungwa ongwa yal, Aposel, na kirara iru milema di
iiru kanana dire, na i milinga suna konagi ere i teiwe. Kal ere i tega iwe,
kal guman kwi dungwa ere, te kal niminin milungwa yobilaan bile eriga,
ena i ibal kobe kane buul kunere, God na paale suna ere ima di kaninwe.
13Ka main ibal taminin ta ta kenin wai erebinga mere, kenin iru ta ere i
tekebino? Ere i tobinba i aa ki di na tenana dire, na manaa diwe. Kal iru
eriga na yal digan milema di pirino? Ayo, miriin pire i teiye. Kal main i
ta maakimia.

14Ena goma ginin sutan i milinga gul uga, malia kwi urala di eriwe.
Uralga, “Aa ki di na to,” di i ta tekire, i kobile moni aa te nenga, irala
ukigi, i ka main pire gi dinga pi nima nama dire, uralwe. Diga meri ka ta
iru dungwa paangwa, “Wan abilin kobe komina kalkan waa duure nen
man kobe aa ki di tongwa, main iru ta paikimua. Nen man kobe komina
kalkan waa duure gaan kobe aa ki di tongure, nongwa paamua.” 151
ibal kobe aa ki di i tegire, u wai nana dire, na kalkan para te pisere, te
nil konagi nega di ere i terala dire, wai wen piriwe. Na denan miranan
kirara i teiba, i denin miriin tawle na tekinano?

161 ibal kobe mile, “Pol, ‘Aa ki di na to,” ta di na tekimba, yalini kela
kule dire bawle na tomua,” dire na miliga kane di na tenwe. 17Na yal taw
nusi i milinga gul eriga, i kobile moni kalkan irala di pire nusi erebino?
Ta erekia. 18 Taitas i milinga gul “Po,” dire kiraan na tere di teiwe. Di tere
ka main enan yal ta, “Taitas bole ereko po,” dire nusi erigire omue. Pi
milere Taitas yalini bawle i tomo? Ta i tekimue. Yalini mile pai erungwa
mere, na para iru erere, te yalini kol egilungwa mere, na duulin bile
egiliwe.

19Na maliagira ka diga i, na kal eriga paima di pirana dire, minin
ganin bile na toma di pirino? Iru di piringa, main i paikimue. Na ye nega
kobe, na Kirisito bole pena gale u taran pi mile God maabinin mina ka
di i teiwe. I ibal kobe ka main pire gi dinga, pi nima nama dire, konagi
ere i tere ka di i teiwe. 20Na i milinga gul uralga kaun, i ibal kobe mile
pai ere warana di piriga mere, ta warekinanga, na tena kane nigi de
pirala di piriwe. Te kaun i na mile pai ere warama di piringa mere, na ta
erekiralga, i kule si waranga na i kan terala, ena nigi de pire na tenana
di piriwe. Na uralga kaun i ibal kobe ka bolebilin direre, te san bale inin
inin te ibeya erere, te den gule terere, te inin gaynin pire terere, te gain
ka si terere, te ka way erere, te kule si warere, te gumanin inin inin

dungure milere, te i ibal kobe iru ere milana di pire na kuril piriwe. 21 Na
i milinga gul kwi uralga kaun, God i ibal kobe guman mina na kaanan
yaa ime sinama di pire kuril piriwe. Goma yal taw kobe gi abal kane
daan gule irala direre, te gi abal kunibe irala di den inanin girere, te kal
digan ere taalime iru erungwa kwi ta erekirala dire, nomanin suna si
kiruul ta sekimia, ena na nigi de pire simil kay mi milalwe.

Korin ibal ka main pire gi dungwa aa gi di milama
dire, Pol kile kaman ka di tongwa

1 3 1Ena na ginin sutan goma i milinga gul ure, malia na kwi urala
di erebinwe. Ka main minin ganin iru dire bilungwa paangwa,

“Yal ta kal digan erungure ka di mere si tenangwa, kal digan i kanungwa
yal sutan mo sutakobe, ka taran di maribe erangwa, u kol taran nangwa
painamua.” 2Bilungwa paamia, ena i ibal taw kobe goma kal digan
ere taalime eringa ire, te ibal taw ama para kaun ta eme i bole ereko
milebilga bigan ka di i teiwe. Maliaga i bole ta milekiiba, bigan ka para
di i terala piro. Na uralga ure ka mone dire di i ta tekeralwe. 3Kirisito
ka di Pol tongwa mere, yalini ka iru dim mo, dikim mo, kirara wen di
na tongure, dima di pirana dire, main ta iru paangwa piro. Kirisito ka
kol ere i tere giil i tenangwa kaun, yobilaan ura dire ta erekinangwi,
yobilaan wen bile ere i tenamue. 4 Yalini gulungwa kaun iwe, niminin
ta milekungure, eri pera mina si gulimba, gule kwi alungwa kaun, God
yobilaan bil pai yalini tongure, milemue. Kirisito niminin ta milekungwa
mere, na ama iru niminin ta milekiiba, God yobilaan pai na tongure,
Kirisito bole pena gale na tere u taran pi milabilga, yobilaan wen bile
kalkan ere i teralwe.

51 ibal kobe Yesu ka main pire gi di milin mo, milekin mo, i suan kano.
I na nomanin suna ka main paim mo, paikim mo, dire suan na kaninga
pisero. I inin main kane piro. Yesu Kirisito i den miriin suna pai milema
di pirekino? Pirekinanga i ibal kobe kirara imore milanga paamue. 6 Na
yal kobe ibal imore ta milekema di pirana di pire diwe. 71 ibal kobe
kal digan ta erekinana dire, ana dire sirin bile God tobinwe. Iru sirin
bile tobinga iwe, na konagi ere i tobinga i, “Wai paimua,” di kanama
dire, sirin ta bile tekebingi, i ibal kobe kal dime dire ere milana dire,
sirin bile tobinwe. Ibal kobe na yal kobe kane, “Ibal imore milemua,”
di na tenangwa, main i tamama. 8 Ka main kawen dungwa yaa ime si
terabinga, kuunin ta erekibingi, pire yebe erabinga, iru tawle kuunin
erebinwe. 9Na yobilanan ura di milebingire, te i ibal kobe niminin mile
milinga, na miranan paimue. Paingure u ibal pire kal dime di ere kabin
sire wai wen milana dire, ana di God tobinwe. 101 ka main ibal kobe pire
gi dinga, na i sutaw ere tenama dire, God yobilaan bile na tekungwi,
i pire gi dinga pi nima nama dire, yobilaan bile na tomue. Tomia ena

na i milinga gul uralga kaun, God yobilaan pai na tongwa, kura ka di i
tekerala dire, na baan ta mile ka minin ganin bile i teiwe.

11Ena na enan kobe, ka ta diga i para wei simia. I ibal kobe u ibal pire
kal dime di ere kabin sire wai wen milala di pire, mile pai iru ero. Na i
kiranin aa tere ka di i tega, i pire nomanin suna yeyo. Guman kane ire
u taran pi mile si dawle pena gale milo. Iru milanga, den miriin tongwa
kobaan te den miriin yaa ime si milungwa yal, God, yalini u i kulere,
bole ereko milamue.

12] ka main enin kobe kol baan kananga, kaale ka wai di to. 13God
ibalin kobe na bole milungwa, “Yalkuno, abalkuno, mile dinio,” di i
tomue.

14Singaba Yesu Kirisito kal wai ere kenin wai ere i tenangwa inana
dire, te God den miriin tongwa pirana dire, te God Kegemama Iban i
bole pena gale tongure, u taran pi milana dire, i ibal kobe main iru wen
milana di piriwe.

